
Was merr so babbelt 

 
Hosde uff die Uhr geguckt? 
Naa, warum? 
Innere dreiverdel Stund misse merr fort. 
Wohie? 
Wohie? Wohie? –  wasse Frooch! 
Ei ja, mir misse joo uffen Geburtsdaach. 
Also. Dann mach doin Kombjuder aus. 
Ich will grad noch ... 
Mach wassde willst, awwer noochher rennsde 
widder doorum unn werrst nit ferdisch. 
Jetz iss merr de Kompjuder aach noch abgesterzt, 
jetz muss ich des Mistding erst nochemol hoch-
fahrn. Der sterzt merr in de letzt Zeit efter ab, ich 
mecht nor wisse was der hott. Was sollen ich 
iwwerhaupt oozieh? 
Ich habb derr alles hiegehängt. 
Mol gucke. Awwer den gelwe Schlips hier zieh ich 
nit oo. Ich zieh enn blaue oo. 
Was ferrn blaue? Den? Der basst doch iwwer-
haupt nit zu dem Hemd.  
Dann zieh ich e onner Hemd oo. 
Dess suchsde de awwer selbst, ich habb jetz koo 
Zeit nimmi, ich muss mich ferdisch mache. 
Wo bisden? 
Hier im Bad. Was iss? 
Konn ich dess Hemd oozieh? 
Zieh oo wassde willst – was, dess Hemd? Saach 
emol, bist du farweblind? Zu dem Hemd doo basst 
doch erst recht nit der blaue Schlips. 
Nit?  
Naa, iwwerhaupt nit. Jetz zieh oo was ich derr 
hiegehenkt habb. 
No gut, awwer den gelwe Schlips schmeiß ich heit 
owend fort, dess konnsde merr glaawe. 
Den hawwe merr erst vorsjohr kaaft, doo hotter dir 
gefalle.  
Jetz gefällder merr nimmi, der kimmt in de gelwe 
Sack. 
Was mächsden doo? 
Moi schwarze Schuh oozieh, dess siehsde doch. 
Die ahle Schuh ziehsde merr nit oo, ich habb derr 
extra die neie hiegestellt. 
Die dricke mich awwer. Wenn ich de gonze Daach 
doo sitz, donn krieh ich dicke Fieß. 

Die ziehsde oo, basda. Ich habb derr gleich ge-
saat, die sinn zu eng, awwer naa. 
Ich habb doch noch e paar onnern Schuh. Die 
hier. 
Braune Schuh, also komm. Dann zieh liewer die 
ahle oo, die habb ich vorhin sauwer gemacht weil 
ich merr dess schunn gedenkt habb, dassde se 
widder oozieh willst. 
Du Fraa, mir misse fort. 
In fünf Minutte bin ich soweit. 
Himmelnochemol, ess iss gleich elf. Ich mecht nor 
wisse was du immer doorum schaffst, weilde nie 
pinktlich ferdisch bist!  
 
Eiern Honnes 
 
 
 
 
  


